
'Tsunami'-an surf 

klima aldaketa eta propaganda. Lurraren berotzearen inguruan jendearen kontzientzia konkistatzeko gerra ekarri du gogora Asiako hegoaldeko kostaldea suntsitu duen itsasikarak 

edu lartzanguren - DONOSTIA 

Tsunami uhin erraldoiak herri eta hiriak suntsitzen ikusi ditugu azken egunotan telebistan. Egiazkoak izan arren, irudiok déjà vu iruditu zaizkigu. Izan ere, duela hilabete batzuk ikusi genuen olatua New York hiria irensten, zinema pantailetan. Hura fikzioa zen, klima aldaketaren arriskuen inguruko film baten parte. Klima aldaketa dagoela ukatzeko, beste fikzio lan bat argitaratu berri du liburuak best seller bihurtzen dituen idazle ekoeszeptiko batek. Horretan ere, tsunamiak protagonista: «ekoterrorista» talde batek eragiten du uhin hiltzailea, klima aldaketa benetan gertatzen ari dela erakusteko. Gogoak eta bihotzak irabazteko propaganda kanpaina abian da, eta denek harrapatu nahi dute uhina. 

State of Fear (Beldur egoera) liburua argitaratu berri du Michael Crichton Ameriketako Estatu Batuetako idazleak. Arrakasta handiko zientzia fikziozko hainbat eleberri idatzi ditu Crichtonek, besteak beste, Jurassic Park filma eragin zuena. Azken eleberria definitzeko, techno thriller esamoldea nahiago du idazleak. Izan ere, zientziaren datuetan oinarritzen dela dio, «klima aldaketaren inguruko dogma interesatuak» gezurtatzeko. 

Detektibe bihurturiko zientzialari eszeptiko batek Lurraren berotzeari buruzko «gezurrei» mozorroa kentzen die akzioak aurrera egin ahala, eta egungo kontsentsuaren atzean dauden «benetako arrazoiak» agerian uzten ditu. Interes ekonomikoak dira, azken batean: esaterako, Ozeano Bareko uharte batek milioika dolar eskatzen dizkio Washingtoni, eleberrian, salaketa baten bidez. Kyotoko Protokoloa berresteari uko eginda, AEBek uhartearen etorkizuna kolokan jarri dutela argudiatzen dute bertako biztanleek. Horrez gain, klima aldaketaren inguruan lan egiten duten gobernuz kanpoko erakundeen sare batek plan bat abiatzen du Lurra berotzeak izango lituzkeen eraginen inguruko beldurra zabaltzeko. Helburua honakoa da: erakundeok jasotzen dituzten diru laguntzak eta arreta areagotzea. Horretarako, «ekoterrorista» talde bat antolatzen da, lurrikarak, luiziak eta Kaliforniako kostaldea suntsitu nahi duen tsunami bat bonben bidez sortzeko. 

Karikatura eman arren, Crichtonek datu zientifikoz josi du 600 orrialdeko eleberria. 14 orriko bibliografia erantsi dio liburuari, eta beste bost orri erabili ditu azaltzeko zergatik uste duen klima aldaketarik ez dela ari gertatzen.«Gaiztoak pistolekin eta grafikoekin borrokatzen dituzte Crichtonen heroiek», esan zuen George Will zutabegileak Washington Post egunkarian, abenduaren 23an. AEBetan itzal handia du Willek, eta goitik behera defendatu zituen eleberriaren tesi ekoeszeptikoak. 

Hollywood ekologistari emaniko erantzuna 

Crichtonek nahi edo nahi gabe, uda partean zinemetan arrakasta handia lortu zuen The day after tomorrow (Etzi) filmaren erantzun gisa ulertu behar da State of fear eleberria. Guztiz kontrako tesiak defendatzen dituzte bi fikzio lanek, baina karikatura berdina egiten dute zientziaren izenean. 

Klima aldaketa gertatzen ari dela sinetsi nahi ez duten politikariak dira gaiztoak filmean, eta arriskuaz ohartarazpenak igortzen dituzten zientzialariak dira heroiak. Klima aldaketa gertatzen da, azkenean, eta tsunami batek irensten du New York, iparraldeko hemisferioa izotz aro berriaren glaziarren azpian geratu aurretik.Txarteldegietan 86 milioi dolar irabazi zituzten filmaren ekoizleek AEBetan lehen asteburuan. Crichtonek bi milioi kopia jarri ditu salgai mundu osoko liburu dendetan.Zientzialarien artean kontsentsua nagusitu ahala, zientzia foroetatik ateratzen hasi da klima aldaketari buruzko eztabaida. Lurra berotzen duten gasak murrizteko Kyotoko Protokoloa indarrean sartuko da datorren hilaren 16an, eta 128 estatuk sinaturiko ituna berresteari uko egiten jarraitzen dute AEBek. Etxe Zuria eta AEBetako petrolio industriako hainbat konpainia ExxonMobil, esaterako klima aldaketarik ez dagoela zabaltzen duten presio taldeei diru laguntza handiak ematen ari zaizkie. Horien artean dira Global Climate Coalition eta Competitive Enterprise Institute. Taldeok behin eta berriz aipatzen eta bultzatzen dituzte klima aldaketarik ez dagoela dioten zientzialari urriak: Sallie Baliunas eta Willie Soon AEBetan, eta bere burua «ekologista eszeptikotzat» jotzen duen Bjorn Lomberg Europan, besteak beste.Azken honentzat ere, gehiegizkoa izan da Crichtonen liburua. «Oso gogor jo nuen The day after tomorrow filmaren aurka, errealitatearekin zerikusirik ez duelako. Ez genuke gure iritziak moldatu behar filma horrengatik edo Crichtonen eleberri batengatik», esan zuen klima aldaketaren inguruan Buenos Airesen abenduan egin zen konfe- rentzian.Gaiaren inguruko eztabaida interes taldeen menpeko komunikabideetatik zein entretenimendu industriatik atera eta zientziaren eremura berriz eramateko ahalegina abiatu du abenduan Europako eta AEBetako zientzialari talde batek. Zientzialariak eta bestelako herritarrak elkartzen dira www.realclimate.org webgunean, «litera- tura zientifikoan dagoeneko egia gisa ezarritakoaz» mintzatzeko. Dagoeneko, Crichton eta haren defendatzaile Will surf lehiaketatik kanporatu dituzte, zientziaren arauak ez errespetatzeagatik, eta puntuz puntu gezurtatu dituzte haien tesi nagusiak. Webgune hori ezinbesteko erreferentzia dira dagoeneko. Gunea zintzotasun uharte bihurtu nahi dute, tsunami-z beteriko itsasoan.

 

Argudioak 

Hona Michael Crichton idazleak erabiltzen dituen argudio nagusiak klima aldaketarik ez dela gertatzen ari esateko. Ondoan, zientzialariek eman dioten erantzuna. 

MICHAEL CRICHTON 

Itsasoen maila: Sateliteen datuek ez dute frogatzen itsasoen maila igotzen ari denik. 

Hotzaldia: 1940tik 1970era jaitsi egin ziren tenperaturak munduan. 

Islandia: Bertako glaziarrak hazten ari dira. 

Antartika: Bertako izotz geruza loditzen ari da. 

Aurreikuspena: Datorren mendean 0,8 gradu egingo du gora, asko jota, Lurraren tenperaturak. Zientzialarien egungo ereduek %400eko akats tartea dute. 

REAL CLIMATE 

Itsasoen maila: 1992tik, urteko 2,8 milimetro ari da igotzen, itsasoen espantsio termikoagatik eta glaziarrak urtzen ari direlako. 

Hotzaldia: 1940-1970 arteko hotzaldia egiazkoa da, baina azken mendeko berotze prozesuaren une bateko bariazio bat besterik ez da izan. 

Islandia: Glaziar bakar bat ari da hazten, gainerakoak murrizten. 

Antartika: Izotza loditzeak frogatu egiten du Lurraren berotzea, ez ukatu. Aire epelagoak hezetasun gehiago dakarkio Antartikari. 

Aurreikuspena: Egungo ereduek 2,4 eta 4 graduko tenperatura igoera aurreikusten dute, batez beste. Akats tartea %30ekoa da, ez %400ekoa. 

